
წინასიტყვაობაწინასიტყვაობა

წინამდებარე ნაწარმოების ავტორი პი-
ტერ ჰენდრიკ ვან მურკერკენ უმცროსი (P.H. van 
Moerkerken jr.), დაიბადა 1877 წლის 17 თებე-
რვალს ნიდერლანდებში, ქალაქ მიდელბურგში, 
მეოთხე შვილი იყო ხუთშვილიან ოჯახში. მისი 
მშობლები ნიდერლანდური ენისა და ლიტერა-
ტურის სწავლულები – პიტერ ჰენდრიკ ვან მურ-
კერკენი და იოჰანა ვილჰელმინა ბუნი იყვნენ.

პ. ჰ. ვან მურკერკენი, ზემოთქმულის გარდა, 
იყო ჰოლანდიელი ნეორომანტიკოსი პოეტი, 
დრამატურგი და რომანისტი, რომელმაც ზედმი-
წევნით იცოდა შუა საუკუნეების ლიტერატურა. 
მისი პირველი მნიშვნელოვანი ნამუშევარი იყო 
დრამატული პიესა „მოდრონი“ (1903), რომელ-
შიც მოქმედება მეცამეტე საუკუნის საფრანგეთში 
ვითარდება. ამ ნაწარმოების დაწერიდან ერთ 
წელიწადში, 1904 წელს, პ. ჰ. ვან მურკერკენმა  
დოქტორის ხარისხი დაიცვა თემაზე: „სატირა 
ჰოლანდიურ შუა საუკუნეების ხელოვნებაში“.

1921 წელს პ. ჰ. ვან მურკერკენი გახდა იკონოგ-
რაფიის პროფესორი სახვითი ხელოვნების სა-
ხელმწიფო აკადემიაში. 1926 წლიდან ის ხელმ-

ძღვანელობდა ნიდერლანდების თეატრალური 
ასოციაციის გამგეობას. 1934 წელს ვან მურკე-
რკენი დაინიშნა ამსტერდამის სახვითი ხელო-
ვნების სახელმწიფო აკადემიის დირექტორად. 
მისი ღვაწლი შესაბამისად იქნა დაფასებული, 
მას 1936 წელს მიენიჭა სამეფო ორანელი-ნასაუს 
ორდენის ოფიცრის წოდება.

პ. ჰ. ვან მურკერკენი გარდაიცვალა 1951 წლის 
21 მარტს, ამსტერდამში, 74 წლის ასაკში.

პ. ჰ. ვან მურკერკენის ამ ნაწარმოებში მოთხრო-
ბილია უტრეხტის საკათედრო ტაძრის კოშკის 
მშენებლობის ისტორია და მისი ერთ-ერთი არ-
ქიტექტორის, იანის, თავგადასავალი.

უტრეხტში მდებარე საკათედრო ტაძრის სა-
მრეკლო კოშკი უდავოდ ქალაქის ღირსშესანიშ-
ნაობაა. 112,5 მეტრის სიმაღლის საკათედრო ტა-
ძრის კოშკი ნიდერლანდებში ყველაზე მაღალი 
საეკლესიო კოშკია.

უტრეხტის საკათედრო ტაძრის მშენებლობა 
დაიწყო 1254 წელს, ხოლო 1321 წლის 26 ივნისს, 
მზიან სადღესასწაულო დღეს, საკათედრო ტა-
ძრის კოშკის საძირკვლის ქვა ჩაიდო და შემდეგ 
სამოცი წელი გაგრძელდა კოშკის მშენებლობა, 
რაც 1382 წელს დასრულდა. საძირკვლის ქვის 
დადება უტრეხტის მაშინდელ ეპისკოპოსს, ჰე-
ნდრიკ ვან ვიანდენს დაევალა. თუმცა, ახალი 
ტაძრის მფლობელი და კომისარი უტრეხტის სა-
კათედრო ტაძრის საბჭო იყო. ეს იყო 40 მაღალკ-

ვალიფიციური სასულიერო პირისაგან შემდგარი 
საზოგადოება, რომლებსაც კანონიკოსებს უწო-
დებდნენ და რომლებიც დღეებს ძირითადად 
ლოცვაში ატარებდნენ. საკათედრო ტაძრის კა-
ნონიკოსები წირვას უტრეხტის ეპარქიის საკათე-
დრო ტაძრის ქოროს ნაწილში ატარებდნენ.

იან ვან ჰენეგაუენი (Jan van Henegouwen) – მეტ-
სახელად, იან ვან დენ დომი (Jan van den Dom) 
– უტრეხტის საკათედრო ტაძრის სამრეკლო კო-
შკის პირველი არქიტექტორი იყო. უტრეხტის 
საკათედრო ტაძარი გვიანი შუა საუკუნეების გო-
თურ სტილში აშენდა.

არქიტექტორ იან ვან ჰენეგაუენის პროექტის 
მიხედვით, ახალი კოშკი შთამბეჭდავი, 126 მეტ-
რის სიმაღლის, უნდა ყოფილიყო. კოშკს ჰქონდა 
ქვედა გასასვლელი, რომელიც ტაძრის დასა-
ვლეთ მთავარ შესასვლელამდე მიდიოდა.

დღევანდელი მდგომარეობისაგან განსხვა-
ვებით, უტრეხტის საკათედრო ტაძრის კოშკი 
ოდესღაც ეკლესიასთან იყო მიერთებული. 1674 
წელს ქვეყანაში ძლიერი ქარიშხლის დროს, უტ-
რეხტის საკათედრო ტაძრის ნავის ნაწილი, სა-
დაც მლოცველთა სკამები იყო, მთლიანად დაი-
ნგრა. მხოლოდ ქორო, მთავარი საკურთხევლის 
ნაწილი და სამრეკლო გადარჩა. დღემდე, ქორო 
და სამრეკლო, დომის მოედანზე დგას, თუმცა 
კოშკისგან განცალკევებულად.

ამ ბრწყინვალე  კოშკის აგებას საოცრად ლა-

მაზი და ამავდროულად დრამატული ისტორია 
აქვს, რაც ამ ისტორიის მთავარი გმირის, იან ვან 
ჰენეგაუენის, უტრეხტის საკათედრო ტაძრის კო-
შკის პირველი არქიტექტორის, თავგადასავლით 
იწყება. 

ღარიბ ახალგაზრდა გამოუცდელ, თუმცა 
მშენებლობის სურვილით აღსავსე იანს შეუყვა-
რდება მარია ვან ატი (Maria van Ath) – მშვენიერი 
ახალგაზრდა ქალბატონი მდიდარი დიდგვა-
როვანი ოჯახიდან (ნაწარმოებში ახალგაზრდა 
ქალს აგნესი ჰქვია). ახალგაზრდა ქალიც თანა-
უგრძნობს ვაჟს, მაგრამ განსხვავებული სოცია-
ლური წარმომავლობის გამო მათ ერთად ყოფ-
ნას დაბრკოლებები ექმნება  და მათი ქორწინება 
შეუძლებელი ხდება. 

მარიას მამამ პირობა წამოუყენა იანს: თუ იანი 
ახალი ტაძრის მთავარ მშენებელ-არქიტექტო-
რად დაინიშნებოდა და საკმარის ავტორიტეტს 
შეიძენდა, მაშინ შეყვარებულთა დაქორწინებაც 
შესაძლებელი გახდებოდა. ამის გამგონე იანი 
გამალებული შეუდგა მშენებლობის უფლების 
მოპოვებას და შემდეგ მშენებლობას. 

თუმცა, ბედისწერა სხვა რამეს უმზადებდა 
ახალგაზრდებს. მარიამ შეიტყო, რომ იანი და-
ინიშნა უტრეხტის ტაძრის მშენებელ-არქი-
ტექტორად და თავისი საქმით უზომოდ გატა-
ცებული იანისთვის კოშკის შენება ცხოვრების 
უმთავრეს საგნად გადაიქცა, რაც კოშკის შენების 

დასრულებით უნდა დაგვირგვინებულიყო, ეს 
კი ძალიან ხანგრძლივი აღმოჩდა. მარია ხედა-
ვდა, რომ მისი ოცნება იანთან ერთად ყოფნისა 
აუხდენელი რჩებოდა და მონასტერს შეაფარა 
თავი, რათა სხვაზე იძულებითი გათხოვება აე-
ცილებინა თავიდან. 

მაგრამ მარია სამონასტრო ცხოვრებას ვერ 
შეეგუა და საბოლოოდ  დატოვა მონასტერი. 
ასეთი რამ იმდროისათვის ძალიან სამარცხვი-
ნოდ ითვლებოდა და ამიტომ მარია ოჯახმა არ 
მიიღო. მწუხარებით აღსავსე სასოწარკვეთი-
ლებაში ჩავარდნილი ახალგაზრდა ქალი უტ-
რეხტში ჩავიდა. იქ, მარიამ მონასტრის ბაღში 
თავისი დასასრული ჰპოვა. იქვე ნაპოვნი თოკით 
თავი ჩამოიხრჩო. იანმა მისი უსიცოცხლო სხე-
ული იპოვა და უზომოდ დამწუხრებულმა, სიმ-
ბოლურად ქვისგან თოკი გამოკვეთა, რომელიც 
მოგვიანებით მონასტრის ერთ-ერთი ფანჯრის 
თაღის დეკორაციის ნაწილად გამოიყენა.

საკათედრო ტაძარი და კოშკი მრავალ საინტე-
რესო ამბავთან ერთად ამ ტრაგიკული სიყვარუ-
ლის ისტორიასაც ინახავს. ტაძრის ქონგურებს 
თუ დააკვირდებით, შეამჩნევთ თაღს, სადაც უი-
ღბლო მიჯნურთა სიყვარულის სიმბოლო დღე-
მდეა შემორჩენილი. 

ამ ამბავმა გამახსენა სვეტიცხოვლის ტაძ-
რის აღმშენებლის, დიდოსტატ კონსტანტინე 
არსაკიძის ტრაგიკული ხვედრი; ამიტომაც გა-

დავწყვიტე ამ ნაწარმოების თარგმნა ქართულ 
ენაზე, რათა ქართველი მკითხველისთვის გა-
მეცნო უტრეხტის შესანიშნავი კოშკის აგების 
ისტორია და მისი მთავარი ხუროთმოძღვრის, 
დიდოსტატ იანის ბედისწერა. 

არჩილ ჯავახაძე

დიდოსტატი იანი – დიდოსტატი იანი – 
უტრეხტის საკათედრო ტაძრის უტრეხტის საკათედრო ტაძრის 

ხუროთმოძღვარიხუროთმოძღვარი

ის დაიბადა წმინდა იოანე ნათლისმცემლის 
ხსენების დღეს, საღამოს, როდესაც დღის სი-
ნათლე ჯერ კიდევ არ ჩამქრალიყო. ბოსელში, 
სამშობიარო ტკივილებისაგან გატანჯულ, თი-
ვის შემოსადებ შემაღლებულ ადგილას მწო-
ლიარე დედამისს თვალწინ წარმოუდგა ქალაქი 
მრავალი კოშკით, რომელთაგან ერთი მათგანი 
ისე აღმართულიყო ღამის ზეცაში, რომ თვა-
ლთახედვისათვის მიუწვდომელი იყო.

ერთხელაც, დედამ ეს ზმანება თავის უკვე წა-
მოზრდილ პირმშოს შრომის შემდეგ მინდვრის 
პირას დასვენებისას უამბო. ბავშვი კენჭებით 
თამაშობდა დედის ფეხებთან დამშრალ რუში. 
გაყურსული იანი პირღია უსმენდა მშობელს, 
თუმცა სრულად ვერ აცნობიერებდა, რას უამ-
ბობდა დედა.

ისინი ცხოვრობდნენ ლერწმით გადახურულ, 
ნაცრისფერი კირქვით აშენებულ ქოხში, რომე-
ლიც დიდ ლოდთან ახლოს მდებარეობდა. ეს 

დიდი ლოდი, ბებიათა მიერ ზამთრის გრძელ 
საღამოებში მონათხრობების მიხედვით, დედო-
ფალ ბრუნჰილდას1  შეჯიბრის დროს შორიდან 
გადმოეგდო მომიჯნავე მინდორთა შორის სა-
ცალფეხო გზაზე. 

ერთხელ, ამ ლოდის ძირში მჯდომმა პატარა 
იანმა ცაში აიხედა, გაახსენდა დედის უცნაური 
ნაამბობი და თვალნათლივ დაინახა კოშკი, რო-
მელიც ღრუბლებს ასცდენოდა.

ტყის სიღრმეში, სადაც ნიადაგი უფრო რბილი 
იყო, იანის მამა ხის მჭრელად მუშაობდა და იქვე  
მწყემსავდა ღორებს. ის და მისი ოჯახი ქალაქ 
დორნიკის2  ძლიერი სააბატოს3  ყმები იყვნენ. 
დორნიკის სააბატოს უზარმაზარი მიწები, მინ-

1 ბრუნჰილდა (ნიდერლ., გერმ. Brunhilde) გერმანულ-სკანდი-
ნავიური მითოლოგიისა და ეპოსის მეომარი გმირი ქალი, ნი-
ბელუნგებზე ლექსების ძველი გერმანული ციკლის ერთ-ერთი 
მთავარი პერსონაჟია, ვალკირია, ბურგუნდიის მეფის, გუნთერის 
ცოლი. ბრუნჰილდა ყველაზე მშვენიერი და ძლიერი იყო ვალკი-
რიათა შორის. მან თვით ოდინი გამოიწვია შეჯიბრში. 
https://www.facebook.com/MMYTHOLOGIES/
2 დორნიკი / ტურნაი (ნიდერლ. Doornik, ფრანგ. Tournai), ქალაქი 
ბელგიაში, ჰენეგაუენის / ენოს (ნიდერლ. Henegouwen, ფრანგ. 
Hainaut,) პროვინციაში, ეს ქალაქი დღეს ბელგიაშია, თუმცა ადრე 
ნიდერლანდების სამეფოში შედიოდა, რადგან 1830 წლამდე ბე-
ლგია ნიდერლანდების სამეფოს ნაწილი იყო.
https://nl.wikipedia.org/wiki/Doornik
3 სააბატო (ლათ. abbātia) — დასავლეთ ქრისტიანულ სამყა-
როში მოწესეთა საკრებულო-მონასტერი, რომელსაც წარმა-
რთავს აბატი (ან აბატისა) და დამოუკიდებელია ეპისკოპოსის 
იურისდიქციისაგან. ამავე სახელწოდებას ატარებს სააბატო სა-
კრებულოს კუთვნილ შენობათა კომპლექსი
https://ka.wikipedia.org/wiki/სააბატო

დვრები და ტყეები ეკუთვნოდა. წამოზრდილი 
იანი მამას ხან ტყეში, ხანაც ყანების მოსახნავად 
დაჰყვებოდა. ბიჭი მომავალში ან მწყემსი გახდე-
ბოდა ან ყანაში მომუშავე გლეხი, როგორც ამას 
მოგვიანებით აბატი გადაწყვეტდა.

ასე გადიოდა იანის ცხოვრება: ყანაში ირჯე-
ბოდა, სხვა გლეხებთან ერთად დღესასწაულებს 
აღნიშნავდა, ზამთრის გრძელ საღამოებს შუაცე-
ცხლის გარშემო ატარებდა.

ზამთრის დადგომისას, როდესაც ფაფუკი თო-
ვლი ჩამოწვებოდა და ყინული აციმციმდებოდა 
ლერწმის სახურავებზე, იანი სხვა ბავშვებთან 
ერთად გარეთ თამაშობდა; ბავშვები თოვლის 
გორაკებს აკეთებდნენ, ცელქობდნენ, ჟრიამუ-
ლობდნენ.  ამასობაში კი მშობლები ხორცის შე-
ბოლვით იყვნენ დაკავებულნი. ამას მოსდევდა 
ხის ჭრის დღეები, ხვნა-თესვა. ბავშვები ახალშო-
ბილ ბატკნებს გზის გასწვრივ მიერეკებოდნენ. 
მაისის თვეში, ციხესიმაგრეებიდან და ქალაქის 
სასახლეებიდან, ცხენებზე ამხედრებული, და-
მცინავი ღიმილით მომზირალი ბარონები და 
დიდგვაროვანი ქალბატონები მისეირნობდნენ 
აყვავებულ მინდვრებსა და ჭალებში. ბავშვები 
ამას გაოცებულები უყურებდნენ. ზაფხულის 
ცხელ დღეებში, როდესაც მოსავლის აღების დრო 
იდგა,  ქალები და გოგონები მაღლა აკეცილი კა-
ბებით, სიმღერით მუშაობდნენ პურის ყანაში. 
ბეღლებიდან ისმოდა ხორბლის ცეხვის ხმა. შე-

მოდგომაზე, ზამთრის ხორბლის მთესველები 
დილაუთენია გადიოდნენ ყანაში სამუშაოდ, ბა-
ვშვები კი, მინდვრის ბოლოს, ტყის პირას, ჩიტე-
ბის გასადევნად საფრთხობელებს აყენებდნენ, 
ხოლო როდესაც მწიფე რკოები დაბლა ცვიოდა, 
ისინი ღორებს ტყეში ერეკებოდნენ.

ერთხელაც, იანს გზა აებნა და დაიკარგა. იგი, 
გორაკის ზემოდან გარშემო არემარეს უცქერდა, 
როდესაც დედის მონაყოლი კვლავ გაახსენდა. 
ჩრდილოეთით გაიხედა და ჰორიზონტზე და-
ინახა მაღალი პრიალა სახურავები და კოშკის 
თავები. მათ, ციხესიმაგრეთა კოშკებისაგან გან-
სხვავებით, არ ჰქონდათ ბნელი, პირქუში შესა-
ხედაობა; პირიქით, ნათელი, დიდებული კოშ-
კები ამაყად აღმართულიყვნენ ღრუბლებისაკენ. 

იანს ამ სიმაღლეებისაკენ ლტოლვის სუ-
რვილი დაეუფლა, აღტაცებული აცოცდა იქვე 
მდგარი ერთადერთი ხის კენწეროზე, რათა ეს წა-
რმოსახვა უკეთ დაენახა; ხის კენწეროზე მჯდომ 
ჩიტებს ხელი გაუქნია და მზერით ეძებდა მთებს, 
რომელთა შესახებაც ჰყვებოდნენ შორი ქვეყნე-
ბიდან დაბრუნებული მომლოცველები, იმ სპე-
ტაკ და თეთრ მთებს, რომლებიც სამოთხისკენ 
აღმავალ საფეხურებად წარმოედგინა.

ამ დღის შემდეგ იანი გულჩათხრობილი და 
მოღუშული გახდა. სამუშაოს შემდეგ, ის გზების 
განაპირას აგროვებდა ქვებს, კირქვის ნატეხებს 
და ამით აშენებდა მაღალ კოშკებს. შემდეგ, მე-

გობრებთან ერთად, შორიდან ესროდა ქვებს და 
აშენებულს ისევ ანგრევდა.

იანი თოთხმეტი წლის იყო, როდესაც მან 
ააგო ბევრად უფრო მაღალი კოშკი, ვიდრე მასზე 
უფროსი ბიჭების მიერ აშენებული კოშკები იყო. 
ეს უფროსი ბიჭები, იანის მოღუშული და სერიო-
ზული გამოხედვის გამო, ვერ ბედავდნენ მასთან 
მიახლოებას.

ერთხელაც, სააბატოს წინამძღვარმა, რამდე-
ნიმე სასულიერო პირთან და მდიდრულად ჩა-
ცმულ დიდებულ ქალბატონებთან ერთად სო-
ფელში ჩამოიარა. ისინი, ჯორებზე შემსხდარნი 
და ეტლებში მჯდომნი, მინდვრებსა და ველებს 
უვლიდნენ გარშემო. წინამძღვარმა დაინახა 
იანი, მეეტლეს გააჩერებინა ეტლი და დაუძახა 
ბიჭს, მაგრამ იანმა ეს ვერ გაიგო, ყურადღება არ 
მიაქცია და არ მიესალმა დიდებულებს. მაშინ, 
ღვთისმოსავმა მოხუცმა წინამძღვარმა ჰკითხა იქ 
მყოფ ბავშვებს, თუ ვინ იყვნენ იანის მშობლები. 
დადუმებულმა და შეშინებულმა ბავშვებმა მიუ-
თითეს ძველ ქოხზე.

ამასობაში, სანამ სხვები ხმამაღლა და მეგო-
ბრულად საუბრობდნენ, ბავშვებს სპილენძის 
მონეტებს უყრიდნენ და მათ ცხოველებს ეფერე-
ბოდნენ, წინამძღვარი იანის მშობლების ქოხს 
მიუახლოვდა. იანის შეცბუნებულ მშობლებს წი-
ნამძღვარმა მოულოდნელი კითხვით მიმართა: 
შეეძლო თუ არა მას ბავშვის წაყვანა დორნიკის 

მონასტერში, სადაც მას ასწავლიდნენ ეკლესიის 
მშენებლობის კეთილშობილურ საქმეს.

უბრალო ხალხმა ვერ გაბედა მაღალი საეკ-
ლესიო იერარქიის პირისთვის უარის თქმა. ეს 
მათთვის სასიხარულო და სასიამოვნოც კი იყო, 
რადგან ბავშვს სხვებისაგან განსხვავებული თა-
ვისებური ხასიათი ჰქონდა. იგი ჯიუტი და თა-
ვნება იყო. მშობლებმა თანაც გაიაზრეს, რომ 
ამ გზით იანს მეტის მიღწევა შეეძლო, ვიდრე 
უბრალო გლეხად ან მწყემსად დარჩენილიყო.

მეორე დილით, დორნიკიდან მოვიდა ბერი 
იანის წასაყვანად. იანი, ამაყი და შუბლშეკ-
რული უყურებდა სოფლის გაოცებულ ბავშვებს, 
ღარიბულ ქოხებს, სახლის ზღურბლზე მდგარ 
თავის მშობლებს. მან თავისი ჯორი ჩრდილო-
ეთის გზას გაუყენა. რამდენიმე საათში ცისფერ 
ჰორიზონტზე გამოჩნდა მისი ოცნების ხედი, მა-
ღალი კოშკებითა და კაშკაშა სახურავებით. მან 
იცნო ქალაქი, რომელიც მან ერთხელ გორაკზე 
მყოფმა შორიდან დაინახა.

„ეს არის დორნიკი“, თქვა ბერმა, რომელიც 
მთელი გზა ხმას არ იღებდა და მხოლოდ თავის 
კრიალოსანს ათამაშებდა ხელში.

ქალაქის ციხესიმაგრეებს და ეკლესიებს გარს 
ერტყა  არხები შავ-მუქი წყლით, კედლები, ხიდები 
და ვიწრო კარიბჭეები. ისინი მივიდნენ მოედანზე, 
სადაც იდგა ყველაზე დიდი ეკლესია, მასიური და 
მკაცრი, მრავალი კოშკით. იქ ახალ, შედარებით 

ჰაეროვან კედლებს აშენებდნენ, მაღალი ვიტრა-
ჟებით: ფერადი მინებით, ყვავილების მორთუ-
ლობითა და გაზაფხულის მოტივებით.

ერთ-ერთ სამშენებლო ფარდულში იანი შე-
გირდად მიიღეს, სადაც თავდაპირველად მუშა-
ობას გული ვერ დაუდო, გაუჭირდა კიდეც, რა-
დგან მას მხოლოდ უფროსი ყმაწვილებისთვის 
ქვები უნდა მიეწოდებინა და სხვა ყველანაირი 
დახმარება აღმოეჩინა. მხოლოდ რამდენიმე 
თვის შემდეგ, როდესაც მან ქვაზე ყვავილი და-
ხატა, მას მისცეს უფლება ეყურებინა მოქანდაკე-
ებისათვის, რომლებიც უსულო ქვას აცოცხლებ-
დნენ და მას მშვენიერ, გრაციოზულ არსებებად 
აქცევდნენ. სამუშაოების ზედამხედველმა ბერმა 
ნახა იანის ნახატი.  მან ყმაწვილს განსაკუთრე-
ბული ნიჭიერება შეამჩნია და თავად  დაუწყო 
ქვაზე ორნამენტის ჭრის ხელოვნების სწავლება.

ახალგაზრდა ოსტატები ხარაჩოებიდან უყუ-
რებდნენ,  როგორ აჰქონდათ ჯან-ღონით სავსე 
კაცებს მაღლა და მაღლა მოჩუქურთმებული 
ქვები, აგურები, სხვა მასალები და როგორ აწ-
ვდიდნენ მათ მშენებლებს ეკლესიის ტრანსეპ-
ტებისა4  და ფრონტალების გასწვრივ. ქვემოთ 
კი, ჭრიალა ურმებით ღონიერ ხარებს მოედანზე 
შემოჰქონდათ ქვის ახალი ლოდები დასამუშა-
ვებლად და მოსაჩუქურთმებლად.

4 ტრანსეპტი – განივი ნავი (ცენტრალური ნაწილი) ბაზილიკისე-
ბური ან ჯვარისებური გეგმის მქონე ტაძრებში, ეკლესიებში
http://www.nplg.gov.ge/gwdict/index.php?a=term&d=3&t=40262

თავად მეუფე აბატი განუწყვეტლივ ზრუნავდა 
ტაძრის მშენებლობაზე. პერგამენტზე ნახაზე-
ბით ხელში მუდმივად სტუმრობდა მშენებლო-
ბას, ყველა მიმართულებით აძლევდა მითითე-
ბებს და დიდხანს საუბრობდა მოქანდაკეებთან.

საღამოობით, იანს და კიდევ რამდენიმე ბიჭს, 
წერა-კითხვას და რთული რიცხვებით ანგარიშ-
საც ასწავლიდნენ. ყმაწვილებს ამეცადინებდნენ 
ტაძრის ძველ ნაწილსა და სააბატოს შორის და-
ბალ თაღოვან, უსუფთაო, ნესტის სუნით გაჟღე-
ნთილ ოთახში. ბიჭებს კი ერთი სული ჰქონდათ, 
საღამოს სუფთა ჰაერზე გასულიყვნენ სათამა-
შოდ და გასართობად.

ასე ერთფეროვნად გავიდა სამი წელი. იანი 
ბეჯითი იყო, ყველაფერს ადვილად ითვისებდა, 
სწრაფად სწავლობდა, მაგრამ ამაყი ბუნებისა 
და გულჩათხრობილობის გამო, მეგობრები ვერ 
შეიძინა. ბერებიც, მისი მოძღვრებიც თანდათან 
მიხვდნენ, რომ იანი ვერასოდეს გახდებოდა 
კარგი ბერი, რადგან აღსარებისას პასუხის ნაც-
ვლად მხრებს იჩეჩავდა და გულგრილად იჯდა 
წირვაზე, თუმცა ყველა გაოცებული იყო მისი პე-
რგამენტზე ფიგურების ხაზვისა თუ ნაცრისფერ 
ქვაზე ცხოველებისა და მცენარეების ხატვისას 
გამოჩენილი მზერის სიმკვეთრითა და ხელის 
სიზუსტით.

გაზაფხულის ერთ ადრეულ დილას, მოხუცი 
პრიორი,  მამათა მონასტრის წინამძღვარი,  ია-

ნთან ერთად ქალაქის კედლებს გარეთ გავიდა. 
ყმაწვილზე მზრუნველ ღვთისმოსავ მამას, მრა-
ვალი ფიქრი აწუხებდა. მან იცოდა, რომ ბიჭს 
ერთ დღეს გადასცემდნენ მშენებელ ოსტატებს, 
რომლებმაც სხვა რეგიონებში უკვე ჩაანაცვლეს 
ბერების ხელოვნება ამქვეყნიური ეგოისტური 
სწრაფვით. ის კი, ბრძენკაცი, რომელსაც კარგად 
მოეხსენებოდა, რომ ამქვეყნიური წარმავლობის 
გამო, ძლიერი სამეფოები ნისლივით ქრება და 
იბადება ახლები, რომ არქიტექტურული ფო-
რმები და მხატვართა იდეალები ცვალებადია, 
ანუ ამქვეყნად, ფაქტობრივად, მარადიული არა-
ფერია, აფრთხილებდა ყმაწვილს მოსალოდ-
ნელი საფრთხეების შესახებ, რადგან მიხვდა, 
რომ ეს მოუხეშავი ახალგაზრდა კაცი თავის დი-
დებას უფრო ეძებდა, ვიდრე ეკლესიის განდი-
დებას.

დორნიკის არხების გასწვრივ სეირნობისას, 
წინამძღვარი ესაუბრებოდა იანს ძველი ხელო-
ვანების ღვთისმოსავი სიბრძნის შესახებ, რომე-
ლიც დავიწყებას ეძლეოდა, ძველი ოსტატების 
შესახებ, რომელთაგან თითო-ოროლას სახელი 
თუღა იყო შემორჩენილი.  მან გაიმეორა სე-
ნტ-გალენში მრავალი საუკუნის წინ მცხოვრები 
ბერი სოლომონის სიტყვები, რომლის თხზულე-
ბაც ახლახან წაეკითხა: „გონების ნამდვილი გა-
ნვითარება მხოლოდ ხელოვნების სიყვარულით 
მიიღწევა. მხოლოდ ამ გზით შეიძლება ხალხის 

უხეში მასების გაკეთილშობილება, მათი ამა-
ღლება რწმენისა და ჭეშმარიტი ცხოვრების 
დონემდე. ყოველივე კეთილშობილური მოდის 
ღვთისგან და მისგან კურთხეულმა საკუთარ თა-
ვზე უნდა აიღოს ვალდებულება, მიუძღვნას თა-
ვისი ცხოვრება და გონება ღმერთს, რათა არ და-
ხარჯოს ის ამქვეყნიურ საქმეებსა და ამაოებაზე, 
რომლებიც საშიშია სულის სიწმინდისთვის, 
ზნეობისა და კეთილდღეობისათვის“. 

წინამძღვარმა ეს სიტყვები ორჯერ წარმოთ-
ქვა, ლათინურ და ადგილობრივ ხალხურ ენებზე. 
როდესაც ამას ამბობდა, ბიჭის მზერა მზის სხი-
ვებით სავსე ცისკენ იყო მიპყრობილი, მისი თვა-
ლები მშვენიერ სანახაობას ელტვოდა, მისი 
ყურადღება კი შორს იყო მოხუცის ღვთაებრივი 
დარიგებებისგან.

ამ დროს, ქალაქის კარიბჭიდან, ასაწევ ხიდზე 
გადმოიარა პატარა მსვლელობამ. ცხენებზე 
ამხედრებული ახალგაზრდა ქალები ქალაქის 
ვიწროებიდან აყვავებული კორომებისა და სურ-
ნელოვანი ტყეებისკენ მიემართებოდნენ ნა-
თელი მინდვრების გავლით, საიდანაც ჩიტების 
ჭიკჭიკი ისმოდა. მაგრამ, როგორც ჩანს, ისინი არ 
იყვნენ მაღალი წრის წარმომადგენლები, მათი 
მოსასხამები არ იყო არც ვარდივით წითელი, 
არც ცასავით ლურჯი და არც ხასხასა ფოთო-
ლივით მწვანე,  როგორებითაც ადრე ენახა იანს 
ქალბატონები. ისინი ეტყობა ციხე-ქალაქის კა-

რიბჭის მცველთა შვილები იყვნენ. მათ საკმაოდ 
მკაცრად და ზნეობრივად ეცვათ. უბრალო მუქი 
სამოსი არ აჩენდა მათ ფეხებს, მხრებზე ჩამო-
კიდებული ნაცრისფერი კაპიუშონი კი ნახევრად 
ფარავდა მათ ქერა დალალებს. მათგან ერთ-ე-
რთი, ყველაზე ახალგაზრდა, ტანად სუსტი და 
მაღალი, წინ გაიჭრა, მას უკან შეიარაღებული 
მსახურები მიჰყვნენ. 

ისინი არხის გასწვრივ თელის ხეივანში შე-
ვიდნენ, სადაც მოულოდნელად, ფეხით მო-
სიარულე წინამძღვარსა და იანს წააწყდნენ. 
ახალგაზრდა ქალები მათ რამდენიმე ნაბიჯით 
მიუახლოვდნენ. პირველმა ქალიშვილმა ცხენი 
შეაჩერა და მიესალმა წინამძღვარს, რომელმაც 
მორიდებით თვალები მიწისკენ დახარა. ბიჭს 
არაფერი უთქვამს, ის გაოგნებული უყურებდა 
ამ კეთილშობილი პირისახის მქონე მომღიმარ 
ახალგაზრდა ქალს. ქალიშვილი თითქოს თვა-
ლებით ეკითხებოდა მოხუც წინამძღვარს ბიჭის 
ვინაობას, რომელიც ბერის სამოსის ნაცვლად 
მოსილი იყო საერო, ქვის მჭრელის მოკლე ყა-
ვისფერი მოსასხამით.

ისინი ასე უსიტყვოდ, უხერხულად გაოცებუ-
ლები უყურებდნენ ერთმანეთს. იანს დაეუფლა 
გრძნობა, თითქოს მას შემდეგ, რაც ღმერთმა 
ეს სამყარო შექმნა, პირველად მისთვის ასეთი 
ბრწყინვალებით გამოანათა მაისის მზემ, რო-
მელიც ლურჯი ციდან ნათელს ჰფენდა მწვანე 

ველებს. პირველად, მრავალი წლის შემდეგ, 
მისი მოღუშული გამოხედვა თბილი ღიმილით 
შეიცვალა. გზაში, სახლში დაბრუნებისას, ის საე-
რთოდ აღარ უსმენდა წინამძღვრის ბრძნულ და-
რიგებებს. ის იმ ქალიშვილზე ფიქრობდა, რო-
მელიც მხიარულად თამაშობდა ტალღასავით 
მონანავე ბალახზე, მორაკრაკე ნაკადულების 
გასწვრივ. იანმა თვალნათლივ დაინახა, რომ 
ოქროსფერი მზე და ეს მშვენიერი დედამიწა გა-
მოიხატებოდა ამ ქალიშვილის გარეგნობასა და 
ხმაში და მოისურვა, რომ ეს სილამაზე მისი ყო-
ფილიყო.

***

მას შემდეგ იანი ხშირად ხედავდა ქა-
ლიშვილს. ერთ დილას წინამძღვარმა იანს 
უთხრა, რომ ეს მომხიბლავი ახალგაზრდა ქალი, 
აგნესი, მისი დისშვილი იყო. ის და მისი ძმა, ქა-
ლაქის გამგებელი, ქალაქის კარიბჭესთან ქვის 
ქოხში ცხოვრობდნენ. და-ძმას მშობლები გა-
რდაცვლოდათ. ამ სამწუხარო ამბის შემდეგ 
სიცოცხლით სავსე ახალგაზრდა ქალი, წელს, 
მაისის დამდეგს პირველად გამოსულიყო აყვა-
ვებულ ხეებსა და ხეივნებში.  

იმავე ზაფხულს, აგნესი იანთან ჯერ წინა-
მძღვართან ერთად მივიდა, შემდეგ კი მის გა-

რეშე, მარტომაც მოინახულა ჭაბუკი. ახალგა-
ზრდა ქალი შეჩერდა იანთან, გამოელაპარაკა 
კოშკის ჩუქურთმებში წრეებისა და რკალების 
გამოყვანაზე, ქვაში გაცოცხლებულ ყვავილებსა 
და ცხოველებზე. აგნესმა იანს ტყეებიდან და მი-
ნდვრებიდან ლამაზი ყვავილები და სხვადასხვა 
მცენარე მოუტანა. იანმა ისინი დახატა და სვე-
ტების მოჩუქურთმებულ თავებზე და  კედლის 
ბრჯენებზე გამოკვეთა.

ყოველ საღამოს, ცივ ოთახში, უფროს ყმა-
წვილებთან ერთად, იანი კითხულობდა ვირგი-
ლიუსის გალობებს, სწავლობდა მსოფლიოს 
ქვეყნებისა და ხალხების ისტორიას, ეცნობოდა 
მზის, მთვარის და ვარსკვლავების მოძრაობას, 
ეწაფებოდა არისტოტელეს ნააზრევს. საღამოო-
ბით ასე გატარებული საათები ადრინდელთან 
შედარებით მისთვის ახლა უფრო ძვირფასი გა-
მხდარიყო, რადგან გამუდმებით თვალწარმ-
ტაც აგნესზე ფიქრობდა და ერთი რამ კარგად 
იცოდა, მის კეთილგანწყობას მხოლოდ მაშინ 
დაიმსახურებდა, თუ ღრმა ცოდნას, სიბრძნეს 
დააგროვებდა და მხოლოდ კარგ კირითხუროდ 
არ დარჩებოდა. 

მომდევნო გაზაფხულზე იანი აგნესს უფრო 
ხშირად ხედავდა, რადგანაც მისი სახლის უკანა 
ეზოში საქმიანობდა, ვინაიდან აგნესის ძმამ, 
ქალაქის გამგებელმა, იანს ეზოში მდგარი და-
ნგრეული კუთხის კოშკის შეკეთება და ახალი 

სხვადასხვაგვარი ფიგურით გაფორმება დაა-
ვალა. უფრო მეტიც, ყოველ დილით იანი და 
აგნესი დადიოდნენ ქალაქის ვიწრო ქუჩებში 
ფოთლოვანი, დატოტვილი ხეების თაღებქვეშ 
და საუბრობდნენ ტაძრებსა და კოშკებზე არ-
სებული გამოსახულებების მნიშვნელობებზე, 
ზოგჯერ კი მდუმარედ უმზერდნენ ერთმანეთის. 
ტაძრის მშენებელი მუშები შორიდან ღიმილით 
და ჩუმი თანაგრძნობით უყურებდნენ მოხდე-
ნილ ქალწულს, რომელიც ამაოდ ცდილობდა 
სახე სქელი ქერა ნაწნავების მიღმა დაემალა და 
ღრმად ჩაფიქრებულ ჭაბუკს, რომელიც თავის 
ძლიერ ხმას ქალიშვილთან საუბრისას არბი-
ლებდა.

ერთი წლის შემდეგ, როდესაც იანმა აგნესისა 
და მისი ძმის უკანა ეზოში სამუშაო დაასრულა, 
წინამძღვარმა მას ოსტატის წოდება მიანიჭა. 

„შენ ჯერ კიდევ ახალგაზრდა ხარ, გაიხსენე 
აბატ სოლომონის სიტყვები და გეშინოდეს თა-
ვმოყვარეობის ეშმაკისა!“ მთრთოლვარე ხმით 
უთხრა მას წინამძღვარმა. 

არც თუ ისე დიდი ხნის მერე, მონასტრის პა-
ტივცემულმა წინამძღვარმა იანს ჰკითხა, მონა-
სტერში დარჩენა სურდა, თუ ერჩია მსოფლიოში 
თავისუფლად ემოგზაურა, როგორც საერო ხუ-
როთმოძღვარს. იანმა წინამძღვარს მორიდე-
ბით აუხსნა, რომ მას თავმდაბლად მორჩილება 
არ შეეძლო; უთხრა, თუ როგორ გაურბოდა ის სი-

ღარიბეს, რომელმაც მის ახალგაზრდობას დაღი 
დაასვა და როგორ არ შეეძლო უბიწოდ დარჩე-
ნილიყო, რადგან ახალგაზრდა მომხიბლავი ქა-
ლის სახეში ხედავდა ის სამყაროს მშვენიერებას 
და არა წმინდა ეკლესიის მსახურებაში. 

მოხუცი წინამძღვარი სევდიანად გაბრუნდა. 
მან ბიჭს შორეულ ქვეყნებში მოგზაურობისათ-
ვის თანხა მისცა, რათა შეძლებოდა ცნობილი 
ნაგებობები მოენახულებინა და საერო ოსტა-
ტებთან ემუშავა. ახალგაზრდა მიუხვდა წინა-
მძღვარს მამაშვილურ მზრუნველობას და მა-
დლობის ნიშნად თავი დახარა ოქროს ფულის 
დანახვაზე.

იანი წუხდა, რადგან შორს უნდა წასულიყო, 
უნდა გასცლოდა საყვარელი არსების კეთილ, 
მომაჯადოებელ თვალებს, რომელთაც შეეძ-
ლოთ ებატონათ იანის სიამაყეზე. შინაგანად 
გაუჩნდა სურვილი წლიდან წლამდე გადაედო 
აქაური სამუშაოების დასრულება, რადგან არ გა-
სცლოდა ამ ადგილს. მაგრამ, როდესაც აბატმა 
მას უცხო ქვეყნებით, მდინარეებით, მთებით, 
მწვანე ტყეებითა და უცნაური ხალხებით ნახატი 
გაყვითლებული პერგამენტი აჩვენა, იანს უცებ 
გაუჩნდა ლტოლვა უცნობი შორეული ქვეყნების-
კენ, გაახსენდა ხის კენწეროებზე მოფარფატე 
ფრინველები, რომლებიც ადრე ენახა.

დილით ადრე, აგნესის პატარა ეზოს სურნე-
ლოვანი ვარდების ხეივანში, შეყვარებულები 

ერთმანეთს დაემშვიდობნენ. აგნესს თავი და-
ეხარა და ტიროდა. მისი თვალები ჰგავდა ცის-
ფერი ნისლით დაფარულ ცას. მართალია, იანს 
განშორება ტანჯავდა, მაგრამ განშორების წუ-
ხილსა და სიყვარულზე უფრო ძლიერი იყო მისი 
ლტოლვა უცნობი შორეული საოცრებების, კოშ-
კების, მთებისა და უცნაური ქალაქების ნახვისა.

„მე დავბრუნდები აგნეს და სამუდამოდ 
ერთად ვიქნებით. ჩვენს სახლს ავაშენებ აქ, 
ქალაქის გალავნის მახლობლად, საიდანაც 
ფართო მინდვრების ხედი იშლება, მაღალ 
კოშკებსაც ავაგებ!“ ჩასჩურჩულა იანმა აგნესს გა-
ნშორებისას და ბეჭედი გაუწოდა. დამშვიდებუ-
ლმა აგნესმა გაიღიმა, როდესაც ოქროს ბეჭედი 
თითზე მოირგო. 

იანის წასვლის შემდეგ აგნესმა დაიწყო გა-
რთობა, ეძალებოდა  მხიარულ თამაშებს, 
ცდილობდა თავისი მარტოხელა სიყვარულის 
დავიწყებას გასართობ წვეულებებში, ველურ ნა-
დირობებსა და ნაკადულების გასწვრივ სეირნო-
ბებში.

ახალგაზრდა ოსტატი ჯერ სამხრეთით წა-
ვიდა მშობლების ქოხში, სადაც დედამისი მა-
რტო დახვდა, რადგან წინა ზამთარს მამამისი 
ტყეში გარდაცვლილი ეპოვათ. შემდეგ აღმოსა-
ვლეთით, არდენების პირქუში მთების გავლით, 
მდინარე რაინის გასწვრივ დიდებულ ქალაქე-
ბამდე იარა. მოინახულა ძველი, ბნელი საკათე-

დრო ტაძრები, რომლებშიც შუქი დაბლა ეცე-
მოდა მძიმე თაღოვანი ფანჯრებიდან. აქ, სადაც 
ახლებურად, ნაზი და ჰაეროვანი ფორმებით 
სრულდებოდა სამუშაოები, დაიწყო საქმიანობა. 
სხვადასხვა ადგილას მუშაობდა ქვისმთლელად. 
ისმენდა გამოცდილი ოსტატების გაკვეთილებს, 
რომლებიც ხელმძღვანელობდნენ ეკლესიების 
მშენებლობას სტრასბურგსა და ფრაიბურგში. 
იანმა მათგან ბევრი რამ შეისწავლა.

იანმა კვლავ განაგრძო მოგზაურობა. აუყვა 
მდინარე რაინს. ხან ფეხით მიდიოდა ეულად, 
ხანაც, თუ ფული გაუჩნდებოდა, ცხენით  მიჰ-
ყვებოდა მოგზაურ ხელოსნებს. ასე იარა თეთრი 
მთების დანახვამდე.

იანი გზადაგზა ხატავდა კამკამა მწვანე ტბაში 
არეკლილ ციხე-სიმაგრეებს, ეკლესიებსა და 
ქალაქებს. მოგზაურობისას მოინახულა არაჩ-
ვეულებრივად დიდებული ადგილები, სადაც 
თბილი, სამკურნალო წყლები ამოდიოდა მიწი-
დან. ამ წყლების გარშემო შეკრებილიყო შორე-
ული რეგიონებიდან მოსული მრავალი კეთი-
ლშობილი ადამიანი: გრაფები და ბარონები, 
რომლებიც თავიანთ მშვენიერ ქალბატონებთან 
ერთად ბანაობდნენ.

იანი არ მიიზიდა მათმა დროსტარებამ, არ 
გაუჩნდა სურვილი მათთან ნებივრობისა, რა-
დგან მშვენიერი ქალბატონების დანახვაზე ყმა-
წვილი თავის ფიქრებში სწრაფად მიუბრუნდა 

მშვენიერ ქალწულს, დორნიკის ერთი სახლის 
პატარა ეზოში რომ დატოვა და გულის სწორის 
გაბრწყინებული სახის წარმოსახვისას საცოდა-
ვად მოეჩვენა მთიანი ქვეყნის მდიდრულ აბა-
ნოებში მობანავე დიდებულები. იანის ფიქრი არ 
სცილდებოდა აგნესის სახეს, იმედიანად იყო, 
რომ ხეტიალის ბოლოს კვლავ იპოვიდა მშვე-
ნიერ აგნესს. 

იანი ასე აფორიაქებული აგრძელებდა თა-
ვის გზას. ღამღამობით ხან მონასტრებში და ხა-
ნაც ბინძურ სასტუმროებში ეძინა. საბოლოოდ, 
დასავლეთისკენ მოგზაურობისას მან იხილა 
ილ-დე-ფრანსის კუნძულზე მდებარე საკათე-
დრო ტაძრები მათივე დაუმთავრებელი კოშ-
კებით. ამ მნიშვნელოვანი ქმნილებების მო-
ნახულებასთან ერთად იანის არსებაში უფრო 
და უფრო იზრდებოდა რაიმე დიადის შექმნის 
სურვილი, ისეთი დიადი და უკვდავისა, რო-
მელიც საუკუნეებს გაუძლებდა და დროთა 
ცვლილების მიუხედავად პირვანდელი სახით 
იდგებოდა, ხოლო მისი ამგების სახელი მა-
რად იცოცხლებდა, ისევე როგორც ცოცხლობენ 
ოსტატი ერვინისა და რობერტის სახელები მათ 
მიერ ნაკვეთ ქვებში...  

ორწლიანი ხეტიალის შემდეგ, დიადი ცხო-
ვრებისეული მიზნის ოცნებით ფრთაშესხმულმა 
იანმა კვლავ დაინახა დორნიკის კოშკები. ახალგა-
ზრდა კაცი დაუბუნდა თავის მშობლიურ კუთხეს.

იანმა ფრთხილად შეაღო აგნესის ეზოს კარი 
და ყვავილებს შორის მოფუსფუსე ქალწული 
დაინახა. ახალგაზრდა ქალმა დაივიწყა ქედმა-
ღლობა, რასაც ის ჩვეულებრივ ქალაქის დიდე-
ბულ ყმაწვილებთან იჩენდა. მის გამოხედვაში 
გალღვა სიამაყე და მხურვალედ გადაეხვია 
საყვარელ სოფლელ ბიჭს. იანს დროებით გუ-
ლიდან გადაუვიდა ძლიერი შრომის სურვილი, 
გაუღიმა ქალს და უთხრა, თუ როგორ გადაა-
რჩინა იგი ამქვეყნიური ცდუნებისგან მასზე ფიქ-
რმა, მისმა წარმოსახვამ. ახალგაზრდა ქალმა 
კი, თავის მხრივ უპასუხა, რომ ცხოვრებისეუ-
ლმა სიამოვნებებმა ვერაფრით შეამსუბუქა ვა-
ჟის არყოფნით გამოწვეული მწუხარება. „ჩემს 
პატარა ბაღში მარტოსული ვიყავი და შენ გე-
ლოდი“; დაიჩივლა ქალმა. 

იანი ეფერებოდა აგნესის თხელ ნაზ ხელებს, 
მაგრამ უცებ შეცბა: „აგნეს, სად არის ჩემი ნაჩუ-
ქარი ბეჭედი?“ წამოიძახა იანმა. აგნესმა სევდი-
ანად შეხედა ყმაწვილს. „ჩემი ძმა გაბრაზდა, 
როცა ჩვენს შორის არსებული ურთიერთობის 
შესახებ გაიგო“; თქვა აგნესმა. აგნესის განრისხე-
ბულ ძმას იანის ნაჩუქარი ბეჭედი ბაღის კედლის 
მიღმა თხრილში გადაეგდო. მართალია, აგნე-
სის ძმა პატივს სცემდა იანს, როგორც მხატვარს, 
ოსტატ მშენებელს, მაგრამ მისი აზრით, ძლევა-
მოსილი შერიფის დას, წინამძღვრის დისშვილს, 
არ ჰქონდა უფლება სოფლელი ვაჟის, ხელოს-

ნის, ცოლი გამხდარიყო.
ამის გამგონე იანმა, სახურავების ზემოთ დი-

ლის მსუბუქ ნისლებსა და მოშრიალე ხეებს გა-
ხედა. მას ტუჩები სიბრაზისგან მოეკუმა, ყმაწვი-
ლის თვალები მრისხანებით იმზირებოდნენ.  
„ძლევამოსილი შერიფი და წინამძღვარი მეუფე“; 
ჩაილაპარაკა მან ხმადაბლა, თუმცა საკმაო ბრა-
ზით. „ვის გაახსენდება მათი სახელები ათი სა-
უკუნის შემდეგ? მაგრამ მე ვიშრომებ, ვიშრომებ, 
რომ ჩემი სახელი უკვდავი გახდეს“; თქვა მან. 

ახალგაზრდა ქალმა აღფრთოვანებით შე-
ხედა იანის პირქუშ სახეს და ჩასჩურჩულა: „მე 
სხვა არავინ მყავს და იქნებ შორეულ ქვეყანაში 
გავიქცეთ...  შენ მინდა გამოგყვე, ყველგან!“

იანი მოღუშული დუმდა და ასევე დადუმე-
ბული წავიდა. დამწუხრებული დარჩა აგნესი ია-
ნის მდუმარების გამო. 

იანი წუხდა, დღისით ტყეში დაეხეტებოდა, 
მიდიოდა შორს, მარტოობაში ფიქრობდა თავის 
ამაყ მისწრაფებებზე.

საღამოობით აგნესი იანს თავის პატარა 
ბაღში ელოდა, სასიყვარულო სიტყვებით ცდი-
ლობდა გაეხარებინა და გაემხნევებინა იგი. იანს 
მწარედ ეღიმებოდა ლამაზი ქალის ერთგულე-
ბაზე, სევდიან ახალგაზრდა კაცს მარტოდ და-
რჩენა ერჩია.

შემოდგომის ერთ დღეს აბატმა იანს იდუ-
მალი შეტყობინება გაუგზავნა.

იმ დროისათვის ჰენეგაუენის გრაფი ჰოლა-
ნდიის გრაფიც იყო, მის მნიშვნელოვან გავლე-
ნას განიცდიდა უტრეხტის ეპისკოპოსი, რის 
გამოც დორნიკის მიმდებარე რეგიონებსა და 
ჩრდილოეთ საეპისკოპოსო ქალაქს შორის მუდ-
მივი მიმოსვლა დამყარდა. იქ დასრულდა ძველი 
წმინდა მარტინის ტაძრის ახალი საგუნდო ტრა-
ნსეპტის მშენებლობა, მაგრამ კანონიკოსებს არ 
შეეძლოთ თავიანთი ტაძრისთვის ახალი, დიდი 
ნავის ასაშენებლად მიწის მოპოვება, ამიტომ 
ეძებდნენ ოსტატს, რომელიც ააშენებდა ცადა-
ტყორცნილ კოშკს, როგორც სასულიერო და სა-
ერო ძლიერების თვალნათელ გამოხატულებას. 

მათ რჩევისთვის დორნიკის ბრძენ მო-
ხუც აბატს მიმართეს, რომელიც ახალგაზრდა 
ოსტატ იანს ასეთი დავალების შესრულებისათ-
ვის ყოვლად შესაფერისად მიიჩნევდა, თუმცა 
ამ საკითხზე ღვთისმოსავი მოხუცი სევდიანად 
საუბრობდა, ვინაიდან კარგად იცნობდა ახალგა-
ზრდა ხელოვანის გულს, მის მისწრაფებებს და 
ამის გამო მოხუცს ერთგვარი შიშის გრძნობაც 
ჰქონდა ღვთის მიმართ.   

ამ შემოთავაზების გაგონებაზე იანი სიხარუ-
ლისა და სიამაყისგან წამით შეკრთა, ხელები ჩა-
ავლო მოხუც აბატს და კურთხევა სთხოვა. 

აბატმა კი განაგრძო: „კარგად უნდა იცოდე, 
რას აკეთებ! რადგან უტრეხტის ორდენს ხუროთ-
მოძღვრის მთელი სიცოცხლე სჭირდება. სანამ 

იქ იმუშავებ, ეპისკოპოსის შენობის დატოვების 
უფლებას არ მოგცემენ. თუ ამ აღთქმას დაარ-
ღვევ, შენი საქმის შემდგომი წარმართვისა და 
დასრულების უფლებას დაკარგავ“.

იანს სხვა რამე უფრო ადარდებდა. მისი 
ფიქრები აგნესს დასტრიალებდა, ყოყმანობდა, 
არ იცოდა, რა ექნა: მიეტოვებინა იგი, რომელ-
მაც ამქვეყნიურ სილამაზეს და სიყვარულს აზი-
არა, თუ თან წაეყვანა უცხო მხარეში, თუ აერჩია 
მარტოსული, დამღლელი შრომა, რომელიც და-
აბერებდა და დააკარგვინებდა სიყვარულით სა-
ვსე ახალგაზრდობას? 

იანის არსებაში წინააღმდეგობრივი ბრძოლა 
ხანმოკლე აღმოჩნდა. სიამაყემ გაიმარჯვა და 
გულმა მარადიული სიდიადისკენ გაუწია. მან 
კვლავ სთხოვა კურთხევა ღვთისმოსავ აბატს, 
რომელიც მას აღფრთოვანებული უყურებდა. 

***

აგნესი კი კვლავ ელოდა იანს ვარდების ხე-
ივანში, სადაც უკვე გამხმარი ყვითელი და წი-
თელი ფოთლები ეყარა. სველი მიწიდან შემო-
დგომის სურნელი ამოდიოდა, ღია ოქროსფერი 
ორთქლი ქალაქის კედლების მიღმა საღამოს 
ცის ფერმკრთალ ბინდში ირეოდა. მშვენიერი 
სხეული უხმაუროდ მიმოდიოდა ვარდების ხეი-

ვანში. დასავლეთის ლამაზად შეფერილ მიდა-
მოებს გასცქეროდა ახალგაზრდა ქალი და სი-
ყვარულით სავსე გულით მოთმინებით ელოდა 
ახალგაზრდა კაცის გამოჩენას.

იანი მიუახლოვდა აგნესს და მისმა სიტყვებმა 
გამხმარი ფოთლების შრიალი ჩაახშო. ხელი ჩა-
ავლო ქალიშვილს და უთხრა, რომ წაჰყოლოდა 
მას იქ, სადაც დიდი საქმე ელოდებოდა, რომ-
ლისკენაც ცხოვრებამ მოუწოდა. თუ აგნესი არ 
წაჰყვებოდა, მათი განშორება მრავალ, მრავალ 
წელს გაგრძელდებოდა.

აგნესმა დიდი, ლამაზი, სველი თვალები გა-
უსწორა იანს და თითქოსდა გაკვირვებით ნაზად 
უთხრა: „განა არ მოგყვები სადაც წახვალ, რა-
ტომ ლაპარაკობ განშორებაზე? წადი და მე გამო-
გყვები... ბნელი სახლის ციხიდან და ვიწრო ეზო-
დან ფართო, ნათელ სამყაროში გამოვიქცევი!“

ქალი ატირდა, თვალს ვერ უსწორებდა ვაჟის 
სახის მკაცრ გამომეტყველებას, დაემხო ყმაწვი-
ლის წინაშე და მუხლებზე მოეხვია. ყმაწვილმა 
ნაზად გადაუსვა თავზე ხელი გულის სწორს, წა-
მოაყენა, მოეხვია და მწველი ხმით უთხრა: „მა-
რტო უნდა წავიდე, მარტომ ვიშრომო... უნდა მი-
ვატოვო ყველაფერი, რაც ჩემთვის ძვირფასი და 
საყვარელია, რადგან ჩემში შრომის წყურვილი 
ყველაფერზე ძლიერია. მაგრამ, რაც არ უნდა 
დიდება მელოდეს, მე არასოდეს მიგატოვებ“.

ეძნელებოდა იანს აგნესის მიტოვება. იანის 

ძლიერი გულის წადილი, შრომის წყურვილი, 
რასაც საკუთარი თავის გამოვლენა და დამკვი-
დრება შეეძლო მოეტანა იანისთვის, შესაძლე-
ბელს ხდიდა მისი და აგნესის ურთიერთობის 
გაგრძელებას, მათ მომავალ ბედნიერებას. მი-
უხედავად ამ სიძნელისა, ცხოვრება მათთვის 
ლამაზი იყო, რადგან ქალიცა და ვაჟიც ახალგაზ-
რდები იყვნენ და მთელი არსებით განიცდიდნენ 
იმ გრძნობას, რაც მათ გულებში გაჩენილიყო. 

ამასობაში მოსაღამოვდა, ნისლი გამქრა-
ლიყო. ცივი ქარი ფოთოლგაცვენილ ხის ტოტებს 
არხევდა. იანმა თავი დააღწია აგნესის მკლავებს 
და გულის სწორს ალერსიანად უთხრა: „ოდესმე 
ისევ მოვალ, მოვალ, როცა ჩემს საქმეს დავასრუ-
ლებ, ისევ მოვალ და დავრჩები შენთან!“

აგნესმა კვლავ დაიჩოქა და მორჩილად აღუთ-
ქვა იანს: „დაველოდები“, ჩურჩულით თქვა მან. 
„დაველოდები სამუშაოს დასრულებას... თუ-
ნდაც წლები, საუკუნეები გავიდეს!“

იანი გასცილდა აგნესს. კვლავ აშრიალდნენ 
გამხმარი ფოთლები მის ფეხებქვეშ. ჭიშკარს მი-
ახლოებულმა იანმა უკან მოხედა აგნესს. შავი 
ვარდის ტოტების ქვეშ მდგომარე ქალმა მოა-
ძახა ვაჟს: „დარჩი, დარჩი, მე ვერ გადავიტან შე-
ნთან განშორებას!“

თანაგრძნობით სავსე იანმა ოდნავ გაიქნია 
თავი და გაუჩინარდა. 

იანის წასვლის შემდეგ, აგნესი, ადრინდე-

ლისაგან განსხვავებით, აღარ ეძალებოდა ამ-
ქვეყნიურ სიამოვნებასა და გართობებს. ამჯე-
რად, დასევდიანებული და მწუხარებისაგან 
გატანჯული ახალგაზრდა ქალი ქველმოქმედე-
ბას ეწეოდა, ავადმყოფებს და უპატრონო ღა-
რიბ-ღატაკებს უვლიდა.

იანი კი ჩრდილოეთისკენ გაუდგა გზას. განიერ, 
აზვირთებულ მდინარეებს აუყვა, რათა რამდე-
ნიმე დღის შემდეგ ჩრდილოეთ საეპისკოპოსო 
დედაქალაქისთვის მიეღწია. იქ  საკათედრო ტა-
ძრის დეკანოზმა, მამა იაკობ ვან აუდსჰორნმა, 
იანი განსაკუთრებული სტუმართმოყვარეობით 
მიიღო და ეპისკოპოს წარუდგინა. ეპისკოპოსთან 
განიხილეს ტაძრის სამრეკლო კოშკის მშენებ-
ლობის საკითხი და იანს ის ადგილი აჩვენეს, სა-
დაც კოშკი უნდა აგებულიყო. 

საუბარი იყო სააბატოს კედლებში ძლევამო-
სილი წმინდა მარტინეს ტაძრის აგებაზე, იმ შე-
ნობისა, რომელიც მოგვიანებით გაფართოვდა 
და ბრწყინვალე არქიტექტურის მქონე დიდ სა-
კათედრო ტაძრად გადაიქცა.

1321 წელს, გაზაფხულის პირველ დღეს, 
ძველი ტაძრის ზარებმა ჩამოჰკრეს და მხია-
რული მსვლელობა დაიძრა იმ ადგილისკენ, 
სადაც კოშკი უნდა აღმართულიყო. მოხუცი ავა-
დმყოფი ეპისკოპოსი, ფრედერიკი, თავის ცი-
ხესიმაგრეში დარჩა, მაგრამ მამა იაკობმა, დე-
კანოზმა და მამა ხისბერტ ვან ევერდინგენმა, 

კანონიკოსთა შორის უხუცესმა, საძირკვლის ქვა 
დადეს, რომელზეც საუკუნეების განმავლობაში 
კოშკი უნდა მდგარიყო. 

იქვე, მათ გარშემო, მრავალი სხვა კანონი-
კოსი, ვიკარიუსი და სწავლული იდგა და გა-
ლობდა მოციქულის სიტყვებს.

საძირკველში დადებულ ქვაზე ეწერა: „თქვენ 
არც უცხოები ხართ, არც სტუმრები და არც ხიზ-
ნები, არამედ წმინდანთა თანამოქალაქენი და 
ღვთის სახლის მკვიდრნი ხართ, ვინაიდან ეფუძ-
ნებით მოციქულთა და წინასწარმეტყველთა 
საძირკველს, იესო ქრისტეს მიერ დადგმულ ქვა-
კუთხედს, რომელზედაც ღვთისა და თქვენი სუ-
ლების ერთიანობის მაჩვენებელი ტაძარი აღი-
მართება“.

ქვა და მიწა აკურთხეს. უხვად მოსხურებულმა 
წმინდა წყალმა ჯოჯოხეთის ლეგიონები გა-
ნდევნა.

უამრავი ხალხით გარშემორტყმული ხუროთ-
მოძღვარი პატივცემულ მამათა გვერდით უძრა-
ვად იდგა, ყურადღებას არ აქცევდა გალობას, 
შეგონებებს, ვერც მღვდლების ოქროსფერ სა-
მოსს ხედავდა და ვერც ზემოთ თეთრ ხალათიან 
ბავშვებს, რომლებიც მწვანე ტოტებს არხევდნენ 
ლურჯი ცის ქვეშ.

იანი მხოლოდ ზემოთ აღმართულ უზარმა-
ზარ მონუმენტს ხედავდა ბუნდოვან წარმოსახ-
ვაში. უცბად იანმა მთელი არსებით იგრძნო ის 

სიმძიმე და ძალა, რასაც, ფაქტობრივად, მისი 
ცხოვრება უნდა დაენგრია.

როდესაც ხალხმა ქვის ქანდაკებასავით უძ-
რავად მდგარი, გაზაფხულის ნათელ დღეს მიშ-
ტერებული ხუროთმოძღვარი დაინახა, იფიქრა, 
რომ იანი ზეცას კურთხევას ევედრებოდა თა-
ვისი საქმიანობისთვის.

მეორე დილით კი, ცნობისმოყვარე დამთვა-
ლიერებლები ხმაურიან ჯგუფებად გადაადგილ-
დებოდნენ გათხრილი საძირკვლის კიდეებსა და 
ფერდობებზე. ყველამ დიდი ინტერესით დაუ-
წყო თვალის დევნება მშენებლობას.  

თავდაპირველად სამუშაოები მიწის გვირა-
ბების ბნელ სიღრმეში დაიწყო, რაც, რასაკვირ-
ველია, საბოლოოდ ზეცას უნდა მისწვდენოდა. 
ეპისკოპოსის ეზოს თხრილის გასწვრივ მძიმე 
თაღები აშენდა. სარდაფის თაღები ექვს მასიურ 
სვეტებს ეყრდნობოდა და მომდევნო თვეების 
განმავლობაში კედლები ნელ-ნელა ამოიზარდა 
მიწიდან.

დიდოსტატი განაგრძობდა მუშაობას თა-
ვის ფარდულსა და ხარაჩოებზე, მშენებლობის 
მიღმა, მსოფლიოში არეულობა და დაპირისპი-
რება გრძელდებოდა.

მომდევნო წელს მოხუცი, ავადმყოფი ეპისკო-
პოსი ფრედერიკი გარდაიცვალა. ბატონი იაკობ 
ვან აუდსჰორნი კი რომში გაემგზავრა, სადაც 
დიდი თანხის გაღების შედეგად შეძლო პრე-

ლატების5  კეთილგანწყობის მოპოვება. თუმცა 
რამდენიმე თვის შემდეგ ისიც გარდაიცვალა და 
დაბალ სასულიერო პირებსა და მოსახლეობას 
შორის საკმაოდ დაიძაბა ურთიერთობა. 

მშენებლობაზე კი მძიმე აგურისა და ბლოკე-
ბისგან დამზადებული ფართო კედლები სულ 
უფრო და უფრო მაღლა მიიწევდა. ზამთრობით, 
როდესაც ძლიერი სიცივის გამო სამუშაო შეჩე-
რებული იყო, დიდოსტატი იანი ხშირად იჯდა 
მოხუც სწავლულ კანონიკოსთან, ბატონ ხის-
ბერტ ვან ევერდინგენთან, რომლის ფანჯრებიც 
წმინდა სალვატორის ტაძრის პირქუშ კედლებს 
გადაჰყურებდა.

კანონიკოსი მას ძველ ქრონიკებს უკითხავდა 
და უყვებოდა ქალაქის ტრადიციებსა და ისტო-
რიას. კერძოდ, თუ როგორ იდგა იქ, ღვთისმო-
სავი მეფე დახობერტის დროს წმინდა თო-
მასადმი მიძღვნილი სამლოცველო, რომელიც 
წმინდა მქადაგებელმა ვილებრორდმა დან-
გრეული ნახა. ამას ომები მოჰყვა, საბოლოოდ, 
ქრისტესშობიდან პირველი ათასწლეულის და-
სრულების შემდეგ, მალევე ტაძარი აღიმართა, 
თანდათან გაფართოვდა და განდიდდა. მაგრამ, 
რადგან ახლა ისინი დიდებულ და მშვენიერ 
ეპოქაში ცხოვრობდნენ, რომელიც წინა საუკუ-
ნეების არეულობას აგვირგვინებდა, ისინი ახლა 

5 პრელატი - ეკლესიაში – კათოლიციზმსა და პროტესტანტიზ-
მში უმაღლესი წოდება
https://dlab.ug.edu.ge/synonym/detail/23539/პრელატი 

ნამდვილად ღირსეულსა და შესაფერის ძეგლს 
ააშენებდნენ, ისეთ კოშკს, რომელიც საკათე-
დრო ტაძრის ძალაუფლებას საეპისკოპოსოს სა-
ზღვრებს მიღმა განავრცობდა.

დიახ, კოშკი მიწიდან სასწაული ძალით ამო-
იმართა. ექვსი წლის შემდეგ, გასასვლელის ზე-
მოთ მდებარე წმინდა მიქაელის სამლოცველოს 
მაღალი თაღი დაიხურა. ფრანგი მნახველები, 
რომელთაც სხვა მრავალი კოშკი ჰქონდათ ნა-
ნახი, აღტაცებით უყურებდნენ გიგანტურ, აგუ-
რითა და ქვით ნაშენებ ნაგებობას. 

შემდეგ, ერთმანეთის მიყოლებით, დორნი-
კიდან სამწუხარო ამბები მოვიდა: იანის დედა 
და მოხუცი წინამძღვარი აბატი გარდაცვლილი-
ყვნენ. ამ სამწუხარო ამბებმაც კი ვერ გატეხეს 
ახალგაზრდა ოსტატის შემართება, იანი ურყევი 
დარჩა. ერთი ცრემლიც კი არ დაიმჩნია, მხო-
ლოდ მის ბრწყინვალე მზერაში დაისადგურა 
სიცივემ. შემდგომში კი, შვება და ერთგვარი 
ფარული სიხარულიც კი იგრძნო, რადგან სა-
მწუხარო ამბების დაძლევა-გადატანაში დიდი 
შრომა და მისგან მიღებული სიამოვნება ეხმა-
რებოდა. ეს დიდი შრომა ახარებდა და სიამაყით 
ავსებდა იანის სულსა და გულს.

ერთხელ იანმა შეიტყო, რომ ქვეყნის მონას-
ტრებსა და საკრებულოებში ახალი საძმოს და-
მაარსებლის, ხეერტ ხროტეს წერილს კითხუ-
ლობდნენ, რომელშიც იგი, წყევლიდა, გმობდა 



38

და შეურაცხჰყოფდა არქიტექტორს ჰენეგაუს 
პროვინციიდან, იანს ჯადოქარსა და სატანის 
მსახურს უწოდებდა.

იანი ზიზღით ისმენდა ამგვარ ამბებს, ისმე-
ნდა მაგრამ არაფრად აგდებდა. მისი გულისყური 
კოშკის მშენებლობისაკენ იყოს მიმართული.  წა-
რმოსახვით უკვე ხედავდა ტაძრის კედლებზე 
შემდგარ სვეტებს წვეტიანი თაღებით, ძლიერი 
მუხასავით მზარდ კოშკს, მის ძირში კი შრო-
მისმოყვარე ადამიანების ხალხმრავალ ჯგუ-
ფებს, რომლებიც შრომობდნენ, შრომობდნენ 
და მღეროდნენ.   

წმინდა მარტინის ხიდის წინ უცხოეთში ოსტა-
ტების მითითებების მიხედვით გამოთლილი 
ქვებით დატვირთული გემები იდგა. ჭრიალა 
ამწე მათ მარხილებზე ათავსებდა და ასე მიჰქო-
ნდათ ისინი კოშკის ძირამდე. იქ კი, ხარაჩოებზე 
მდგარი მსჯავრდებულები უზარმაზარ ბორბალს 
ფეხის დაბიჯებით საათობით ატრიალებდნენ 
და ასე აჰქონდათ მძიმე ნაცრისფერი ბლოკები 
მაღლა და მაღლა. 

არხის გასწვრივ, ფარდულებში, მოქანდაკეები 
კვეთდნენ დეკორაციებსა და ნიშაში მოსათავსე-
ბელ ქანდაკებებს. ბრძენი კანონიკოსი ბერები კი 
ეკლესიის მახლობლად მწვანეზე სეირნობდნენ 
და აღფრთოვანებულნი იყვნენ მშენებელთა მო-
ნდომებითა და მათი ნამუშევრებით.

დილა-საღამოს ოსტატი იანი დაუღალავად 

ადიოდა კოშკის კიბეებზე, ესაუბრებოდა შეგირ-
დებსა და მშენებლებს.

ამასთან ერთად, იანი კვლავ აგრძელებდა 
ქალაქისა და მისი შემოგარენის დათვალიერე-
ბას. იგი, გულმოდგინედ აკვირდებოდა ყველა 
ნაგებობას, სხვა კოშკებს, რომლებიც იქიდან 
მოჩანდა: აღმოსავლეთით, წმინდა პეტრეს ბა-
ზილიკის ტყუპ კოშკს, ჩრდილოეთით – წმინდა 
იოანეს ტაძარს, სამხრეთით – წმინდა პავლეს 
სააბატოს და დასავლეთით – წმინდა მარიამის 
ტაძარს. იანი ათვალიერებდა ეკლესიებსა და 
მონასტრებს, რომელთაც ბაღები და მდელოები 
აკრავდა გარს. ასევე ათვალიერებდა ქალაქში, 
არხების გასწვრივ აღმართულ დიდებულთა 
ბნელ კვადრატულ ციხესიმაგრეებს, რომლებიც 
უბრალო, მოკვდავი, მოქალაქეების ნაგებობათა 
ჩალის სახურავებიან ხუხულებზე მაღლა იდგა.

ქალაქის კედლებისა და კარიბჭეების მიღმა, 
სასიამოვნო მწვანე გარემოში, უამრავი სააბატო 
იყო. პატარა მდინარეები აყვავებულ მინდვ-
რებში მიედინებოდნენ, ხოლო ჩრდილოეთით 
კი, დილისა და საღამოს მზის სხივებში უზარმა-
ზარი წყალსაცავები ელვარებდნენ. აი, ამ სურა-
თებს ხედავდა იანი წლიდან წლამდე, მუშაობით 
კი არასოდეს გაჩერებულა, ხან კოშკის ზემოთ 
ტრიალებდა და ხანაც კოშკის ქვემოთ საქმია-
ნობდა. ყველა, ვინც ქალაქის ვიწრო ქუჩებში და-
დიოდა და ახალ კოშკს ხედავდა, ცნობდა ოსტატ 

იანს, რომელიც გალერეების კიდეზე იდგა, თა-
ვზე ყავისფერი კაპიუშონი ეხურა და გრძელ 
წვერს ქარი უწეწავდა.

***

დრო კი გადიოდა. ამ საქმიანობაში კოშკის 
კედლები და სიმაღლე იზრდებოდა, იანი კი 
ბერდებოდა. მან თავისი თვალით იხილა, თუ 
როგორ დაემორჩილა მიყოლებით ოთხი უძლი-
ერესი ეპისკოპოსი მათზე უფრო ძლიერ ძალას, 
განგებას, და როგორ ჰპოვეს მათ სამუდამო გა-
ნსასვენებელი ტაძარში. გარეთ კი კვლავ გრძე-
ლდებოდა გარე და შიდა დაპირისპირებები, 
ომები და შიდა შუღლი, რამაც ერთ ბობოქარ 
ღამეს ჩალით დახურული სახლების სახურავები 
წითლად აანთო.

გავიდა ოცდათხუთმეტი წელი. დიდოსტატ 
იანს წვერი გაუჭაღარავდა, თუმცა ხშირი წარბე-
ბის ქვეშ თვალები ისევ ძველებურად უბრწყი-
ნავდა. იანი იშვიათადღა ფიქრობდა თავისი 
ახალგაზრდობის საყვარელ ქალზე, რადგან 
იგი წარსულის მოგონებით კი არ ცხოვრობდა, 
არამედ კვლავ ახლის ძიებისა და რაიმე დიადის 
შექმნის სურვილით აგრძელებდა გზას.

ზამთრის ერთ საღამოს დორნიკიდან იანთან 
მაცნე მოვიდა დალუქული წერილით. მაცნემ 

სამწუხარო ამბავი მოიტანა. თავისი სიკეთითა 
და ქველმოქმედებით ცნობილი, ყველასთვის 
საყვარელი აგნესი, რომელსაც წმინდანად 
თვლიდნენ,  გარდაცვლილიყო. გაქვავებულმა 
იანმა ხელის კანკალით გახსნა დალუქული წე-
რილი, პერგამენტზე მომაჯადოებლად გამოყვა-
ნილი ასოებით მხოლოდ სამი სიტყვა ეწერა: 
„აგნესი შენთვის ლოცულობდა“.

იმ ღამით იანი ცდილობდა კოშკზე განმარტო-
ებულიყო. აგნესის ნაწერის წაკითხვის შემდეგ 
გულში გაჩენილ სიცარიელეს მხოლოდ აგნესის 
სიტყვები ავსებდა. იანს თვალწინ წარმოუდგა 
ახალგაზრდა მშვენიერი აგნესი მისსავე პატარა 
ბაღში აყვავებული ვარდების ხეივნის ქვეშ.

ღამით უმაღლეს კოშკზე ღვთაებრივმა სიჩუ-
მემ დაისადგურა. ვარსკვლავები ციმციმებდნენ, 
ცის უძირო სიღრმიდან  მნათობების სინათლე  
დედამიწის ჰორიზონტის ბნელ წრემდე სწვდე-
ბოდა. ერთ-ერთი სვეტის ძირში მჯდომმა იანმა 
ხელები გულზე მიიდო, მისი გული კვნესოდა. 
ღრმა განცდებში წასულ იანს მოგონებები ხილ-
ვებად ეჩვენებოდა: ხედავდა  მოხუც დედას, ეს-
მოდა აგნესის ხმა, რომელიც მეორდებოდა და 
მეორდებოდა: „დარჩი, დარჩი, მე ვერ გადავი-
ტან შენთან განშორებას!“ და ბოლოს ცხოვრე-
ბის გზის დასაწყისში მდგარი თავისივე თავი წა-
რმოუდგა.  

ახლა იანი უკვე მოხუცი იყო, ხოლო მისი სა-

ყვარელი არსება გარდაცვლილი. იანმა ღამის 
ცას ახედა. ვარსკვლავები დიდ ოქროსფერ ყვა-
ვილებად მოეჩვენა, თავისი ახალგაზრდობის 
მიუწვდომელ ყვავილებად. იანი გლოვობდა 
ახალგაზრდობის წრფელ სიყვარულს და იტა-
ნჯებოდა ცხოვრების ამაოებით. თუმცა ახლა 
ამაყად ცადაზიდულ კოშკზე იჯდა, კოშკზე, რომ-
ლის მწვერვალის მშენებლობაც დასასრულს უა-
ხლოვდებოდა.

მომავალ საუკუნეებში, ნებისმიერი შორეული 
წერტილიდანაც კი, საიდანაც ამ ქმნილებას და-
ინახავენ, ყველას ეცოდინება მისი ამგების, ია-
ნის სახელი. მაგრამ თვით იანმა არ იცოდა სიცო-
ცხლის სიტკბოება, მან იგი უარყო და დიდების 
გზაზე შემდგარმა თავისი თავი კოშკის აგებას მი-
უძღვნა.  ჰოი, დიდების ამაოებავ! იანმა ხელები 
სიცარიელეში გაშალა და მისი გოდება ჩუმი ღა-
მის უკუნეთში შთაინთქა.

იანს აღმოსავლეთის შეყვითლებულ ბინდში 
ფართო თეთრი ვაკე მოეჩვენა, რომელიც საო-
ცარ ბაღად, მიწიერ სამოთხედ ქცეულიყო და 
მის ჰორიზონტზე ზეცის ოქროს კარიბჭე მოჩა-
ნდა. ხეები თეთრად და წითლად ჰყვაოდნენ. სი-
ზმრებში მოხეტიალე იანი მიხვდა, რომ ეს იყო 
აგნესის ბაღი, მაგრამ საკმაოდ შეცვლილი და 
გადიდებული. ვარდის ხეივნების ტოტები ახლა 
უსაზღვრო რკალებად იყო გადაჭიმული ჩამ-
ქრალი ვარსკვლავების მიღმა... იანის ახალგა-

ზრდობის მიუწვდომელი ვარდების მიღმა. გა-
რიჟრაჟზე, შორს გამოჩნდა მშვენიერი, ლამაზი 
ახალგაზრდა ქალი, იანმა მასში აგნესი შეიცნო. 

იანი კანკალებდა და ტიროდა, როდესაც დი-
ლის ზარების რეკვა ისმოდა თოვლით დაფა-
რულ მინდვრებსა და ქალაქებში.

დაიმსხვრა იანის ცხოვრების არსი.
მომდევნო ღამეებში ტავერნებიდან სა-

ხლებში მიმავალი მოქალაქეები, შორიახლოს 
მოხეტიალე მარტოხელა ბერები, საყვარლების-
გან გამოქცეული დიდებულები ხედავდნენ ტაძ-
რის სახურავზე მდგარ დიდოსტატს, რომელსაც 
ხელები გაყინული სივრცისკენ გაეშვირა.  

იანი იტანჯებოდა განუცდელი სიამოვნების 
და სიხარულის დაკარგვის გამო. მხოლოდ კოშკი 
ასულდგმულებდა მას ამჟამად, თუმცა ამ სიხა-
რულის აღქმაც აღარ შეეძლო. 

იანის არსებაში მიძინებული სურვილები 
და ველური ვნებები იღვიძებდნენ და ცეცხლის 
ალივით წვავდნენ მას. იანს სურდა ღამის სიჩუ-
მეში ეპოვა სიმშვიდე, მაგრამ იქ მხოლოდ საკუ-
თარი სულის მძვინვარება ჰპოვა.

იანს თვალწინ შორეული წლების აჩრდილები 
ეხატებოდა. მან კვლავ დაინახა პრინცები და 
ბარონები, რომლებიც მთიანი ქვეყნის წყაროს 
წყლებში პრინცესებთან და სხვა ქალწულებთან 
ერთად ბანაობდნენ და ის, რაც მაშინ სძულდა 
იანს, ახლა მხურვალედ იზიდავდა მას. 

ზოგჯერ, როდესაც იანი შენობაზე მოაჯირს  
ეყრდნობოდა და მძინარე ქალაქს დაჰყურებდა, 
როდესაც ღრუბლების სუნთქვა შუბლს უგრი-
ლებდა და მრავალი მონასტრის ზარების შუა-
ღამის რეკვა მასში სიზმარსა და სიმშვიდეს აფრ-
თხობდა, ზურგს უკან ჩუმი სიცილი ესმოდა და 
ხედავდა თავსაფარ მოხდილ ქალწულს. მაგრამ 
ქალწული იანის მიახლოებისას უკან იხევდა, 
კუთხეს ეფარებოდა, გაშმაგებული იქნევდა ხე-
ლებს და ყვიროდა, თუმცა კოშკის მაღალი სახუ-
რავის ქვის ყვავილების ნაკეთობებს შუა ღამის 
ქარის ხმის გარდა არაფერი ესმოდა.

ხშირად, როდესაც იანი კიბეებზე ადიოდა და 
მთვარის შუქზე განათებულ აივანზე გადიოდა, 
იქ მოაჯირზე უამრავი თითქოს ტბორის პირას 
მოხრილი  მობანავე ქალის ლანდი ხვდებოდა.

ქალების ლანდები საკმაოდ ნამდვილ, რე-
ალურ არსებებს ჰგავდნენ, ერთ-ერთ მათგანს 
ოქროსფერი შუქი ღია ფერის კანზე დასთამა-
შებდა, გრძელი ნაწნავები კი სახეს უფარავდა. 
იანს სურდა, ნაწნავებისათვის ხელი მოეკიდა, 
მოფერებოდა, მაგრამ უეცრად, ქალის თეთრ 
მხრებზე ეშმაკები ჩამომსხდარიყვნენ. უმოძრაო 
ქალების ლანდები გაიწელნენ და ბნელ ღამეში 
გაუჩინარდნენ. შემდეგ იანმა დაინახა ეშმაკების 
კლანჭები, გაიგონა მათი წრიპინა და დამცინავი 
სიცილი.

მოჩვენებები არ ასვენებდა იანს. ერთხელაც, 

ტაძრის თავზე მან დაინახა, თუ როგორ აშენებ-
დნენ ეშმაკები კოშკს ბნელ, ძლიერ ქარიშხლიან 
ღამეში და შემდეგ ელვის სისწრაფით თვითონვე 
ანადგურებდნენ მას. იდგა იანი და ვერ გრძნობდა 
სეტყვას, რომელიც ფიქალს ეცემოდა. შეწყალე-
ბის თხოვნით, მოთქმით ხელები ზემოთ აღმა-
რთა იანმა. ღმერთს სთხოვდა შველას. 

ერთხელაც, ზამთრის ჩუმ ღამეს, ეკლესიიდან 
ეზოსკენ გახედვისას, იანმა დაინახა წითლად 
მოელვარე ცეცხლი იმ ადგილას, სადაც ერთ 
დღესაც რვა სვეტს ღრუბლებში აღმართული კო-
შკის მწვერვალი უნდა დაეჭირა. მაგრამ, უცბად 
ეს წითლად მოელვარე ნათება გაიყინა, ეშმაკის 
რვა სვეტი ერთმანეთის გვერდიგვერდ დადგა. 
ისინი მხრებით ებჯინებოდნენ ერთმანეთს, 
ხოლო მათ ზემოთ მან საკუთარი თავი დაინახა, 
რომელიც ამაყი მზერით გადაჰყურებდა მსო-
ფლიოს ყველა მხარეს.

ეს თვალის დახამხამებაში მოხდა. დამცინავი 
სიცილით ეშმაკებმა ეს ხატება უფსკრულში მო-
ისროლეს და თავადაც მბრწყინავი ნაპერწკლე-
ბივით აელვარდნენ თეთრ ქალაქზე.

იანს აღარ შეეძლო ტანჯვის ატანა.
იანმა ამქვეყნად მხოლოდ ერთი ადგილი 

იცოდა, სადაც ტკივილი ჩაცხრებოდა და იქ საქ-
მიანობის დროს ჯოჯოხეთური მოჩვენებანი ვე-
ღარ მისწვდებოდნენ. ეს კოშკი იყო და კოშკის 
დასრულებაზე გაუთავებელი ზრუნვა. ერთა-

დერთი ნუგეში კი იანისათვის იყო ლოცვა იმ 
ადამიანის საფლავთან, რომელსაც იგი წრფელი 
სიყვარულით უყვარდა. 

იანი ეპისკოპოსთან მივიდა და სიბერისა 
და დასუსტებული გონების გამო შეწყალება 
ითხოვა. მან აღიარა თავისი ცოდვა და მოჩვენე-
ბანი. თქვა, რომ სიმშვიდეს მხოლოდ მშობლიურ 
მიწაზე, მონასტერში იპოვიდა. კანონიკოსები 
მწუხარებით შეხვდნენ მის წასვლას. ახლა მათ 
ახალი ოსტატი უნდა ეძებნათ, რომელიც მათი 
ძალაუფლების მიწიერ ხატებას დაასრულებდა.

ერთ დილას იანი სამხრეთის მიმართულე-
ბით გაემართა.

მეორე დღის საღამოს, ლიეჟიდან ჩამოსული 
ოსტატი გოდეინ ვან დორმალი თავის ჯორზე 
ამხედრებული შევიდა ქალაქში აღმოსავლეთის 
კარიბჭიდან. ეს, როგორც მემატიანეები იუწყე-
ბიან, ჩვენი უფლის დაბადებიდან 1356 წელს 
მოხდა.

***

იანი დორნიკის ძველ საკათედრო ტაძარში 
აგნესის საფლავთან მივიდა და დაიჩოქა. 
ფიქრობდა, როგორი იქნებოდა ცხოვრება, 
ახალგაზრდობაში სიყვარულის გზას რომ გაჰყო-
ლოდა და თავის მისწრაფებაზე არ ეფიქრა, ყო-

ფილიყო მოსიყვარულე ადამიანის გვერდით და 
მასზე ეზრუნა. 

ახლა კი საფლავის ქვას ჩურჩულით ჩასძა-
ხოდა, რომ სძულდა თავისი ამაოება, რომ უა-
რყოფდა თავის ცხოვრებისეულ საქმეს.

რაღა დარჩენოდა მას, გარდა მონასტრის სა-
კანში განმარტოებისა?! ის შევიდა სააბატოში, 
სადაც ბავშვობაში სწავლობდა. თავისი მშვიდი 
ღვთისმოსაობისა და თავმდაბალი მსახურების 
გამო. მოხუცი ახლა პატივისცემითა და ქებით 
სარგებლობდა.

გავიდა კიდევ მეოთხედი საუკუნე და მო-
ნასტრის კედლებში, უტრეხტის ეპისკოპოსის 
ყურამდე მიაღწია ამბავმა, რომ კოშკის მშე-
ნებლობა საბოლოოდ დასასრულს უახლოვდე-
ბოდა.

მოხუცი ბერი იანი ამ ამბის გაგებისას 
ატირდა. მან წინამძღვარს სთხოვა, რომ ნება მი-
ეცა ბოლოჯერ მოელოცა და კიდევ ერთხელ მო-
ენახულებინა თავისი სიამაყის, მწუხარებისა და 
სინანულის ძეგლი, ახლა უკვე სხვა განწყობით, 
მორჩილი თავმდაბლობით, დაეწყო ის საქმე, 
რომელიც ასეთი პატივმოყვარული სურვილე-
ბით დაიწყო.

მოხუცი, რომელიც ოთხმოც წელს იყო გა-
დაცილებული, მომლოცველის სამოსში გამო-
წყობილი, მოწყალებას ითხოვდა, სოფლიდან 
სოფელში დადიოდა, მონასტრებში, ციხესიმა-

გრეებსა და ცხვრის ფარეხებში იძინებდა, ჩრდი-
ლოეთისკენ მიემართებოდა.

ერთ დილას, ადრიანად, მოხუცმა იანმა დაი-
ნახა, როგორ ციმციმებდნენ ჰორიზონტზე ჩამო-
ვარდნილ ნისლში სტიხტის წვეტიანი სახურა-
ვები და მაღალი ციხესიმაგრეები. ყველა კოშკსა 
და ეკლესიაზე ზემოთ, ფერმკრთალ შუქზე წმი-
ნდა მარტინის სახელობის ეკლესიის დიდე-
ბული შენობა აღმართულიყო. ნამიან ბალახში 
მუხლმოდრეკილ მომლოცველ იანს ამომავალი 
მზის შუქზე დედის სიზმარი წარმოუდგა თვა-
ლწინ.

კარიბჭეში ბავშვები იანს უკან ყვირილით მიჰ-
ყვე-ბოდნენ და მის ნაცრისფერ ტანსაცმელს მი-
წას აყრიდნენ. მხიარული და მომღიმარი იანი 
ტაძრის სამუშაო ფარდულებისკენ გაემართა და 
ზედამხედველს ქვისმთლელ მუშად დადგომა 
სთხოვა.

თავდაპირველად მას ეჭვის თვალით შეხედეს 
და უარი უთხრეს, ხოლო შემდეგ ჭასთან კირის 
მიტანისა და არხის წყალთან შერევის უფლება 
მისცეს.

არავის ეცნობოდა მოხუცი. ზედამხედველები 
არ უყურებდნენ მას თვალებში, ქვისმთლელები 
კი ზიზღით უგულებელჰყოფდნენ მას. მოხუცი 
იანი მაინც მადლიერი იყო ყველას მიმართ, 
უპირველესად კი ღვთისა, რადგან, როდესაც კო-
შკს უყურებდა, მასში თავისი პატივმოყვარული 

სურვილების განსახიერებას ხედავდა და განსა-
კუთრებული სიმშვიდე ეუფლებოდა. 

ეს მხოლოდ რამდენიმე თვე გაგრძელდა.
წმინდა მარტინის დღეს, სამოცდაერთი წლის 

შემდეგ, რაც ახალგაზრდა მოძღვარმა საძირკვ-
ლის ქვაზე თავისი ძეგლი იხილა, საზეიმო სა-
გალობლებით და საკმევლის სურნელით გაჟ-
ღენთილი მსვლელობა ტაძრის დასავლეთით 
მდებარე მინდვრისკენ გაემართა. ოქროს ჯვარი 
და კეთილშობილი წმინდანის გამოსახულები-
ანი ფლუგერი ნელ-ნელა სახურავის წვერზე აჰ-
ქონდათ, იმ დროს, როცა ლოცვები მაღლა ზე-
ცისკენ მიემართებოდნენ.

საბოლოოდ, კოშკზე ჯვარი აღიმართა, რო-
მელიც შორეული მანძილიდანაც კი ჩანდა და 
კოშკის შუაგულიდან წამოსული ზარების რეკვა 
ქალაქსა და მოზეიმე ბრბოზე ვრცელდებოდა. 
ყველაზე უპატივცემულო და მდაბიო მუშებს 
შორის, მოხუცი, რომელსაც არავინ იცნობდა, 
მიწაზე დაეცა. მას უხეში მოსასხამი შეუხსნეს 
და მის მკერდზე ოსტატის მედალიონი დაინა-
ხეს. იქვე მდგომმა ზოგიერთმა ცნობისმოყვარე 
უხუცესმა მოქანდაკემ, იცნო თავისი მოხუცი დი-
დოსტატი და პატივისცემით აღსავსე გაოცებით 
წამოიძახა: „ეს უტრეხტის საკათედრო ტაძრის 
დიდოსტატი იანია!“

ეკლესიის სამხრეთ მხარეს, სამრევლო სახ-
ლთან ახლოს, მისთვის საფლავი გათხარეს.

***

ნახევარი საუკუნის შემდეგ, იმ დროის და შე-
მდგომი დროის უდიდესმა მხატვარმა, იან ვან 
ეიკმა, დიდოსტატი იანის კოშკი დედამიწაზე 
ერთ-ერთ ულამაზეს ქმნილებად აღიარა და იგი 
კაშკაშა პეიზაჟში გამოსახა.

უტრეხტის საკათედრო ტაძრის კოშკი არის და 
მუდამ იქნება მარადიული კეთილშობილური 
ხელოვნების უკვდავი ნიმუში.

 
 



იან ვან ეიკი (Jan van Eyck)
უტრეხტის საკათედრო ტაძრის კოშკი



 
 

სტევენ ვან ლამსვეერდე 
(Steven van Lamsveerde)

უტრეხტის საკათედრო ტაძრის კოშკი 
ცენტრალური ნავის დანგრევამდე 1674 წელს



 
 

უტრეხტის საკათედრო ტაძრის კოშკი
https://en.wikipedia.org/wiki/

Dom_Tower_of_Utrecht




